
Astelehena, 2008ko ekainaren 2a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

NAFARROAKO GOBERNUA
Nafarroako Gobernuak Zarauzko atentatua gaitzetsi du

Astelehena, 2008ko ekainaren 2a.  Nafarroako Gobernuak gaitzetsi egin du gaur goizeko bilkuran igandeko goizaldean Zarautzen egindako atentatua, Euskal Herrian Abiadura Handiko Trena eraikitzen duten enpresetako baten aurka, eta haren elkartasuna adierazi die zauritutako hiru lagunei.

Gobernuaren esanetan, ETA erakunde terroristak berriro erakutsi du herritarren onura, garapen ekonomikoa eta bizumodu kalitatearen hobetzea suposatzen duen edozein proiekturen aurka dagoela.

Nafarroako Gobernuak gaineratu duenez, abiadura handiko trenez hiru euskal hiriburuak lotuko dituen euskal “Y” eraikitzea proiektu handizalea da, erakunde demokratikoek bultzatu, eztabaidatu eta onartu dutena. Ingurumen-aldarrikapen faltsuak erabilita ETAk enpresa eraikitzaleei egiten dien jazarpenak erakunde mafiosoen eskema tradizionalari baino ez dio erantzuten, alegia, txantaia eta indarkeriaren bidez etekinak lortzen saiatzen da.

FAMILIA, GAZTERIA, KIROL ETA GIZARTE GAIETAKO DEPARTAMENTUA

Gobernuak Iruñeko Udalari 1,6 milioi €-ko diru laguntza emateko baimena eman du, gizarte enplegu babestuaren proiekturako

Bestalde, toki erakundeei eta giza ekimeneko erakundeei 4 milioi € eman dizkie aurten

Astelehena, 2008ko ekainaren 2a. Nafarroako Gobernuak akordioa erdietsi du, eta hartara, Gizarte Gaietako eta Garapenerako Lankidetzako zuzendari kudeatzaileari baimena eman dio Iruñeko Udalari 1.669.801 €-ko diru laguntza emateko, gizarte enplegu babestuaren proiekturako. Guztira 110 plaza dira, hain justu. 

Bestalde, Gobernuak 4 milioi € eman ditu, aurten, tokiko 38 erakundek eta gizarte ekimeneko 2 erakundek aurkeztu dituzten 40 proiektuetarako. Hortaz, laguntzen guztizko zenbatekoa 5,6 milioi €-koa da. Aurten, 383 plaza izanen dira, guztira, eta 681 laguni lana ematea aurreikusten dute. 392 emakumeak izanen dira (%57,57) eta 289 gizonak (%42,43). Kontratuen guztizko iraupena 4.242 hilabetekoa izanen da. Atxikitako taulan laguntzak jaso dituzten erakundeak daude.
2007ari dagokionez, Nafarroako Gobernuak 4.667.075 € eman zituen, tokiko 39 erakundek eta gizarte ekimeneko 2 erakundek aurkeztu zituzten 41 proiektuetarako. Iaz 340 plaza izan ziren, guztira, eta 605 laguni eman zieten lana (348 emakumeak eta 257 gizonak). Kontratuen guztizko iraupena 3.737 hilabetekoa izan zen.
Datu horietatik guztietatik ondorioztatu daitekeenez, gizarte enplegu babestuaren programarako aurrekontua %20,12 handitu da, eta hartara, diru laguntza plaza gehiagotarako eman ahal izan da eta kontratuen iraupena luzatu ahal izan da. Zentzu horretan, nabarmentzekoa da gizarte enplegu babestua gizarteratzeko neurri aktibo eraginkorrenetako bat dela. Gainera, Europar Batasunak enpleguaren bidezko gizarteratze aktiboa gomendatzen du, batik bat, bertako herrialdeetan gizarte bazterketaren aurka borrokatzeko politiken baitan. Programaren erabiltzaile askorentzat, laguntza ekonomikoak (oinarrizko errenta, esaterako) jasotzearen ordezko aukera da (gizarteratzeko modu pasiboen ordezko aukera). Programak, gainera, pertsonak lanean aritzea ahalbidetzen du, eta hortaz, ondorio onuragarri asko ditu. Besteak beste: pertsonen autoestimua eta parte-hartze maila handitzen dira, ordaindutakoaren araberako pentsioak jasotzeko eskubidea lortzen dute, familia ingurunean ere ondorio onuragarriak ditu, eta administrazioarekiko mendekotasuna saihesten du. 

Gizarte enplegu babestuaren programa 

Nafarroan gizarte bazterketaren aurka borrokatzeko Planean pertsonak gizarteratzeko eta laneratzeko aurreikusitako neurrietako bat gizarte enplegu babestua da. Herritarrak gizartearen parte aktibo izateko neurri eraginkorrenetako bat enplegua bera da; izan ere, herritar izateagatik dagozkigun eskubide eta betebeharretan guztiz parte hartzea dakar. Gizarte bazterketa egoeran dauden edo egon daitezkeen pertsonentzat, modu normalizatuan laneratzeak zailtasun gehigarriak ditu, eta horiek gainditzeko kanpo sostengua behar da: gizarte laguntza, profesional anitzeko taldeen eskutik; egin beharreko lana erabiltzaileen egoerari eta gaitasunei egokitzea; gizarte eta lan gaitasunen arloko prestakuntza; eta trebakuntza, besteak beste. 

Azken batean, gizarte enplegu babestuaren programaren helburua da taldearentzat interesgarriak diren proiektuei diru laguntzak ematea; hain zuzen ere, toki erakundeek edo gizarte ekimeneko erakundeek sustatu dituzten eta gizarte bazterketa egoeran dauden pertsonak aldi baterako kontratatzea dakarten proiektuetarako ditu laguntzak ematea. Helburua da pertsona horiek ohiturak eta gaitasunak eskuratu ditzaten lortzea, eta hartara, laneratzeko aukerak handitzea. 

Gizartearen arloko programa da, eta horren isla ditugu diru laguntzak jasotzen dituzten proiektuetako kontzeptuak eta laguntzen irismena: lanpostu bakoitzeko, lanbide arteko gutxieneko soldataren %140 gehienez ere; sustapeneko jarduera osagarrietarako, gizarte laguntzarako, eta sostengurako langileak kontratatzeko, lanpostu bakoitzeko emandako diru laguntzaren %30 gehienez ere; eta trebakuntza jardueretarako, lanpostu bakoitzeko emandako diru laguntzaren %15 gehienez ere.

Proiektuen iraupena 6-12 hilabetekoa izaten da, eta hasi eta hurrengo urteko martxoaren 1a baino lehen amaitu behar izaten dut. Hortaz, urte anitzeko proiektuak izan daitezke. Kontratuak indarrean dauden modalitateen araberakoak izaten dira, eta lanaldiaren iraupena egokitu egin daiteke, kontratatutako pertsonen beharrizanekin bateragarria izateko. 

Gizarte enplegu babestuko proiektuak balioesteko honako irizpide hauek erabiltzen dituzte: proiektuaren bideragarritasuna, proiektuaren gizarte errentagarritasuna, toki erakundeek gizarte zerbitzuen arloan egindako gastua, eta gizarte ekimeneko erakundeek antzeko jardueren antolakuntzan duten eskarmentua. Lehentasuna honako proiektu hauek izaten dute: emakumeei lana emateko aukeretara egokitutako ekintzen diseinuari arreta berazia ematen dieten proiektuek; gizarte beharrizan handia duten guneetan eragina dutenek; eta aldi baterako lanpostu gutxi sortzen diren eskualdeetan dauden udalerrietan garatutakoek. 

Azkenik, gogoan izan behar dugu 2007az geroztik lanbide arteko gutxieneko soldata (LGS) erabiltzen dela, berriro ere, laguntzak kalkulatzeko oinarri gisa, eta ondorioz, laguntzen zenbatekoak nabarmen egin duela gora. 2004an, LGSren ordez ondorio askotako errenten adierazle publikoa erabiltzen hasi ziren (balio txikiagoko adierazlea), baina aipatu dugun moduan, laguntza ekonomikoak (oinarrizko errenta edo laguntza bereziak) eta gizarteratzeko eta laneratzeko neurri aktiboetarako laguntzak kalkulatzeko berriro ere LGS erabiltzen hasi dira. Aurrerapauso handia da, egoera txarrean dauden pertsonak gizarteratzeko modua duintzeko era. 
HEZKUNTZA DEPARTAMENTUA

Maila aurreratuko hizkuntza irakaskuntzarako curriculuma ezarri dute, Nafarroarako 

Astelehena, 2008ko ekainaren 2a. Nafarroako Gobernuak, Foru Dekretu baten bidez, aleman, euskara, frantses, ingeles, eta italieraren maila aurreratuko irakaskuntzarako curriculuma ezarri du Nafarroarako. Aipaturiko curriculumak bere egiten ditu Hizkuntzetarako Europako Erreferentzia Marko Bateratuak ezartzen duen B2 gaitasun mailaren ezaugarriak. 


“Araubide bereziko hizkuntza irakaskuntzak” hiru mailatan antolatu dituzte: oinarrizko maila, bitarteko maila, eta maila aurreratua. Hezkuntzaren Lege Organikoari jarraiki, Errege Dekretu batek hizkuntza irakaskuntzako maila aurreratuaren ezarpena xedatu zuen, 2008-09 ikasturterako, eta horretarako beharrezkoa da hezkuntza Administrazioek dagokion curriculuma diseinatzea, Hezkuntzaren Lege Organikoari eta Gobernuak finkatutako oinarrizko alderdi batzuei jarraiki. 


Hartara, aipaturiko xedapenekin bat eta Nafarroako Eskola Kontseiluak irizpena egin ondoren, Nafarroako Gobernuak maila aurreratuko curriculumaren edukia onartu du, Nafarroan alemana, euskara, frantsesa, ingelesa, eta italiera irakasteko. 

Xedea eta antolakuntza

Maila aurreratuko hizkuntza irakaskuntza honako hauei zuzenduta dago: derrigorrezko hezkuntzan oinarrizko gaitasunak eskuratu ondoren, heldutasunean, atzerriko hizkuntzen gaineko ezagutza hobetu eta gaitasun mailaren ziurtagiria eskuratzeko beharra duten pertsonei. Maila aurreratuko hizkuntza irakaskuntza bi mailatan antolatuko dute. 

Maila aurreratuko irakaskuntza jasotzea, ziurtagiria lortzea, eta baliokideak 

Maila aurreratuko hizkuntza irakaskuntza jasotzeko beharrezkoa da derrigorrezko bigarren hezkuntzako bigarren maila (edo baliokideren bat) gainditu izatea, eta ikasketak hasitako urtean hamasei urte bete izatea. Nolanahi ere, hamalau urtetik gorakoak ere onartuko dituzte, DBHn ikasi ez duten hizkuntzaren bat ikasi nahi badute. 


Bitarteko mailako ziurtagiria duten pertsonek maila aurreratuko hizkuntza irakaskuntza jaso ahal izanen dute. Bestalde, hizkuntza jakin bat ezagutzen dutela egiaztatu dezaketen pertsonek ere egin ahal izanen dituzte aurreikusita dauden bi ikasturteak, ezarritako prozedurarekin bat. 


Maila aurreratuko hizkuntza irakaskuntzak Europako Kontseiluaren B2 mailaren baitan dauden gaitasunak ditu erreferentziatzat, Hizkuntzetarako Europako Erreferentzia Marko Bateratuaren arabera, eta ziurtagiria eskuratzeko beharrezkoa izanen da gutxienez ere urtean behin eginen duten proba bat gainditzea. 


Maila aurreratuko lehenengo eta bigarren mailak 2008-09 ikasturtean ezarriko dituzte, hizkuntza irakaskuntza zaharreko laugarren eta bosgarren mailen ordez.

HEZKUNTZA DEPARTAMENTUA
Antsoain eta Iruñeko ikastetxetan kiroldegiak estaltzeko hitzamen bana onetsi dira
Astelehena, 2008ko ekainaren 2a.  Nafarroako Gobernuak erabaki bana hartu ditu gaurko bilkuran Antsoain eta Iruñeko Udalekin lankidetza hitzarmenak sinatzeko Ezkaba eta Cardenal Ilundain ikastetxe publikoetako kiroldegi-pistak estaltzeko.
Ezkaba ikastetxearen kasuan, 40 x 50 metroko azalera bat estali behar da, gaur egun kiroldegi-pista bi hartzen dituena, 28 x 20 metrokoak. Helburua da espazio hau gimnasio gisa erabiltzea, izan ere, ikastetxeko ikasle kopurua hania baita. Kiroldegi berrian aretoko futbola, eskubaloi eta minibasketerako pistak izanen dira.

Lanak aurten eginen dira eta Nafarroako Gobernuko Hezkuntza Departamentuak finantzatruko ditu. Aurrekontua 720.000 eurokoa da (BEZa barne).

Errotxapeako Cardenal Ilundain ikastetxearen kasuan, patioaren zati bat estali nahi da kiroldegi-pista gisa bertan arotoko futbola, eskubaloi eta minibasket partidak jokatu ahal izateko.

Lanak datozen hilabeteetan eginen dira, 2008. urtea bukatu baino lehen kiroldegi berria erabili ahal izateko. Gastua 537.415 eurokoa da eta Hezkuntza Departamentuaren kargura finantzatuko da.
HEZKUNTZA DEPARTAMENTUA
Unibertsitate Publikoko Gizarte Kontseiluari baimena ematen zaio, irakasle bakoitzari merezimenduen ondorioz dagozkion lansari osagarriak esleitzeko

Astelehena, 2008ko ekainaren 2a.  Nafarroako Gobernuak hartutako erabaki baten bidez, Nafarroako Unibertsitate Publikoko Gizarte Kontseiluari baimena luzatzen zaio irakasleen banakako merezimenduen lansari osagarriak ordaintzen segitzeko.

Aipatu neurria Unibertsitateei buruzko Lege Organikoaren aurreikuspenetan oinarritzen da,  izan ere, lege horrek xedatzen duenez, autonomia erkidegoetako gobernuek unibertsitateetako irakasleen artean lansari osagarriak esleitzen ahalko dituzte, norberak irakaskuntzan, ikerketetan eta kudeaketan izaniko merezimenduen arabera. 

Legeak ere honelaxe dio: autonomia erkidegoek horretarako ezartzen dituzten mugen barruan, Gizarte Kontseiluak, Unibertsitateko Gobernu Kontseiluak proposaturik, erabakitzen ahalko dute lansari osagarri horiek irakasle bakoitzari esleitzea. Legeak gaineratzen duenez, osagarriak “esleituko direla Kalitatearen Ebaluazioko eta Kreditazioko Agentzia Nazionalak edo kasuan kasuko autonomia erkidegoko Legeak kanpoko ebaluaziorako zehazten duen organoak merezimenduak baloratu ondoren”.

Lansari osagarri hauek foru dekretu baten bidez aurki arautuko badira ere, Gobernuak baimena eman dio Gizarte Kontseiluari ordaintzen segitzeko, 2007an erabili diren irizpide berei jarraituz. Tarte bakoitzaren zenbatekoa 1.867,39 eurokoa da ordainsari-kontzeptu guztientzat.
OSASUN DEPARTAMENTUA

Mediku errezeta elektronikoa ezartzeko aplikazio informatikoak kontratatzeko baimena eman du Nafarroako Gobernuak

Astelehena, 2008ko ekainaren 2a. Nafarroako Gobernuak, gaurko bileran, baimena eman dio Osasunbidea-Nafarroako Osasun Zerbitzuko zuzendariari mediku errezeta elektronikoa ezartzeko beharrezkoak diren aplikazio informatikoak kontratatzeko. Xede horretarako, 500.000 euroko gastua egiteko baimena ere eman du. 

Tradiziozko mediku errezeta paperean egiten da, eta medikuek sendagaiak agintzeko eta horiek farmazian eskuratu ahal izateko balio du. Mediku errezeta elektronikoari dagokionez, berriz, prozedura honako hau da: sendagileak ordenagailuan idazten du dagokion agindua, eta gaixoak sendagaia farmazian hartu dezake, inprimaki baten beharrik gabe. 

Prozesu zehatza, eskema moduan, honako hau da: 

a. Agindua egitea: gaixoa medikuarenera joaten da, osasun txartelarekin. Medikuak dagokion sendagaia agintzen dio, agindua sistema informatikoan idazten du, eta sendagaia erabiltzeko jarraibideak inprimatzen ditu, paperean, gaixoarentzat (sendagaiaren posologia eta erabiltzeko beste jarraibide batzuk).
b. Sendagaia ematea: gaixoa farmaziara joaten da, osasun txartelarekin. Botikariak osasun txartela irakurgailuan sartzen du, eta ordenagailuko pantailan gaixoari dagokion agindua ikusten du. Gaixoari sendagaia ematen dio, eta hori egin izana erregistratzen du, automatikoki, sinadura elektronikoaren bidez; hau da, sistema elektronikoan sartu ahal izateko farmazia bakoitzak duen egiaztapenaren bidez. 

c. Faktura egitea: sistemak farmaziaren datuak eransten ditu, emandako sendagaiaren faktura egin eta kobratu ahal izateko. 

Automatizazioaren helburuak
Prozesuaren automatizazioaren helburuak honako hauek dira:

- Herritarrek edozein farmaziatan eskuratu ahal izatea agindutako sendagaiak, paperezko errezetarik gabe. 

- Sendagileak mediku errezetaren izapideen funtzio ekonomiko-administratiboarekin duen lotura etetea. 

- Sendagaiak Arrazoiz Erabiltzeko Programak garatzen laguntzea. 

- Informazio sistemaren ezarpenean aurrera egitea, autonomia erkidegoek euren arteko transakzioen berri izateko. 

Errezeta elektronikoaren onuradunak
Errezeta elektronikoaren onuradunak, bistakoa denez. guztiok gara.
Herritarrari dagokionez:
- Artapen prozesuaren eta zerbitzuaren kalitatea hobetzen ditu, eta botikaria osasun eragile gisa hartzen du kontuan. 

- Sendagaia agintzeko eta emateko prozesuaren kalitatea eta segurtasuna handitzen ditu. 

- Artapen klinikoaren iraupena handitzen du. 

- Gaixoa osasun etxera errezetak hartzera joan beharra saihesten du. 

- Errezetak bisatzeko izapideak aritzen ditu (gaixoak ez du horretarako osasun etxera joan beharrik). 

Osasun langileentzako abantailak ere bistakoak dira:

- Burokrazia lana nabarmen murrizten du, eta artapen klinikorako denbora, berriz, areagotu. 

- Sendagaia agintzeko prozesuaren kalitatea eta segurtasuna handitzen ditu.

- Aginduen jarraipena hobetzen du. 

- Gaixoen farmakologia historial osoa eskura izatea ahalbidetzen du, eta hartara, kasu bakoitzean egokiena den sendagaia agindu daiteke. 

- Gaixoak agindutako tratamendua bete ote duen jakitea ahalbidetzen du (hartu dituen eta hartu ez dituen sendagaiak). 

- Sendagileen eta botikarien arteko komunikazioa arintzen du. 

Azkenik, botikariari dagokionez:

- Langile alderdia indartzen du; izan ere, botikariak osasun artapenean duen parte-hartzea areagotzen da. 

- Sendagaia emateko prozesuaren segurtasuna handitzen du. 

- Sendagileen eta botikarien arteko komunikazioa arintzen du. 

- Fakturak egin eta kobratzeko prozesua arintzea ahalbidetzen du. 
LEHENDAKARITZA, JUSTIZIA ETA BARNE DEPARTAMENTUA
Gobernuak milioi bat eurotik goiti gastatuko du Lizarrako epaitegien eraikinaren ingurunea urbanizatzeko
Astelehena, 2008ko ekainaren 2a.  Nafarroako Gobernuak Lizarrako epaitegien eraikinaren ingurunea urbanizatzeko obren lizitazioa onartu du gaurko bilkuran. Inbertsioa 1.000.864 eurokoa da, obraren zuzendaritza barne, eta hainbat urtetan eginen da.
Proiektua Mariano Gonzalez Presencio eta Juan Miguel Otxotorena Elizegi arkitekto hirigileei esleitu zitzaien eta hark ukitzen duen lursaila 7.560 metro karratukoa da, epaitegien eraikinari dagozkion 3.000 m2 sartuta. Lizarra, Juan de Labrit, Belviste eta La Gallarda karriken artean kokatuta dago. Guztira 1.500 metro karratu zolatuko dira, beste horrenbeste berdeguneetarako erreserbatuko dira, eta bideek ere beste horrenbeste okupatuko dute.
Exekuzio epea 18 hilekoa izanen da eta lan hauek bat eginen dute epaitegien eraikinaren eraikitzearekin, izan ere, obrak ekainaren hasieran hastea espero baita. Obra hauek enpresa-talde bati esleitu zitzaizkion (Obrascon, Huarte Lain S.A. eta Construcciones Luciano Recarte). Aurrekontua 5,5 milioi eurokoa da, lizitazio prezioa baino 2 milioi gutxiago.
KULTURA ETA TURISMO DEPARTAMENTUA
Lankidetza hitzarmena onetsi da turismo-kalitatearen politikak eta estrategiak garatzeko

Astelehena, 2008ko ekainaren 2a.  Nafarroako Gobernuak Abiaburu Lankidetza Hitzarmena onetsi du Industria, Turismo eta Merkataritza Ministerioak eta Kultura eta Turismo Departamentuak sinatzeko, tuirismo-kalitatearen arloko politika eta estrategia amankomunak garatzeko.
Hitzarmenaren oinarrizko helburuak honako hauek dira: Espainiako Turismo-Kalitatearen Sisteman atxikitutako azpisektoreek garatu dituzten kalitate arauak Foru Komunitateko enpresa turistikoetan ezartzea era boluntarioan, eta Espainiako Turismo-Kalitatearen Markari sustengu eta aitorpena ematea Espainiako turismo enpresen kalitatearen ezaugarri bereizle gisa.

Arestian aipatutako helburuak erdiesteko, Industria, Turismo eta Merkataritza Ministerioak, Turismoaren Estatu-Idazkaritzaren bidez, haren konpromisoa hartzen du bere jarduerak garatzeko Espainiako Turismo-Kalitatearen Sistemak ezarritako lankidetza-abiaburuekin bat eginik, eta sistema hobetzeko inplikatuta dauden parte guztiek adostutako ekarpenak bertan ere sartzeko; Garatu diren kalitate arauak eta tresnak erraztea Foru Komunitatean modu zuzenean ezartzeko; kalitateari lotutako beste proiektuen inguruko dokumentazio teknikoa eskaintzea; Espainiako Turismo-Kalitatearen Sistema arloko prestakuntza Foru Komunitateko teknikariei ematea; Espainiako turismo-kalitatea sustatzeko kanpaina bat egitea, Turismo-Kalitatearen Markaren sustapen berariazkoa eginez; behar den laguntza teknikoa ematea Turismo-Kalitatearen Marka erdiesteko; aipatu kalitate sistemak ezarri nahi dituzten enpresentzat prestakuntza ikastaro berariazkoak egitea; argibide-dokumentuak egitea administrazio autonomikoak oinarrizko informazioa eduki dezan eta, aldi berean, turismo-enpresek eskatzen duten informazioa asetzeko.
EKONOMIA ETA OGASUN DEPARTAMENTUA
Hitzarmen bat onetsi da Estatistikaren Institutu Nazionalarekin familiei buruzko inkesta egiteko
Astelehena, 2008ko ekainaren 2a.  Nafarroako Gobernuak lankidetza hitzarmen bat onetsi du gaur Nafarroako Estatistika Institutuak eta Estatistikaren Institutu Nazionalak sinatzeko, “2008ko Gizarte Inkesta. Familiak eta Ingurumena” izeneko inkesta egiteko xedez. Ekimen hau 2005-2008 aldirako Plan Estatistiko Naziolanaren barrenean kokatzen da.
Inkestak familien etxebizitza nagusiak hartuko ditu lagin gisa eta helburua da ingurumenari lotutako ohiturak, kontsumoaren pautak eta jarrerak ikertzea, eta etxeetako ekipamendua eta ematen zaion erabilera aztertzea, beti ere ingurumenaren arloko aspektu desberdinei lotuta. Azkeneko helburua da politikak diseinatzea energia aurrezteko, uraren kontsumoa murrizteko edota hondakinak kudeatzeko.

Estatistikaren Institutu Nazionalak Nafarroan hautatutako lagina 53 sekzio eta 424 etxebizitzakoa da. Halere, Nafarroako Estatistika Institutuak beharrezkotzat jotzen du lagina handitzea 106 sekzio eta 848 etxbizitzetara iritsi arte, eta gainkostua (16.960 euro) bere gain hartuko du. 

LANDA GARAPENEKO ETA INGURUMENEKO DEPARTAMENTUA
Lezaunen herrilur desafektazioa onetsi da untxi-abeltegia handitzeko xedez

Astelehena, 2008ko ekainaren 2a.  Nafarroako Gobernuak baimena eman dio Lezaungo Udalari 101 metro karratuko herrilurra desafektatu dezan. Zehatz-mehartz, 3. poligonoko 202 lurzatiaren bi zati dira, “Sardanariz” parajean kokatuta. Lurrak 42 m2 eta 59 m2koak dira, hurrenez hurren, eta 20 urteko epe luzagarriaz lagatzen dira, urteroko kanon bat kobratuta, bertan dagoen untxi-abeltegiaren funtzionamendu zuzena ahalbideratzeko.

Lezaungo Udalak espediene honen helburua diren lurren mugatzea egin beharko du eta Landa Garapeneko eta Ingurumeneko Departamentuan dokumentazioa aurkeztu beharko du lurzatiari ematen zaion erabilerak desafektazioa justifikatzen duela frogatzeko.

